
Adroddiad Adolygu Cydraddoldeb 
2021/22
(Y flwyddyn yn gorffen Mawrth 2022)

Adolygiad Blynyddol o Gydraddoldeb ac Amrywiaeth 2021/22
1. Cyflwyniad
Hwn yw Adolygiad Blynyddol Dinas a Sir Abertawe o Gydraddoldeb ac Amrywiaeth 2021-22. Hwn yw ein hunfed adolygiad ar ddeg o dan Ddyletswydd Cydraddoldeb y Sector Cyhoeddus, ac mae’n adlewyrchu’r rheoliadau adrodd ar gyfer Cymru, a gyflwynwyd yn 2011. Mabwysiadodd y Cyngor Gynllun Cydraddoldeb Strategol newydd 2020-24 ym mis Ebrill 2020, a hon yw’r ail flwyddyn o ran adolygu’r cynllun hwn. 
Cynhaliwyd yr adolygiad cynnydd rhwng Mai a Gorffennaf 2022. Gofynnwyd i adrannau ar draws y Cyngor asesu’r cynnydd y maent wedi’i wneud o ran cyflawni’r camau yn ein Cynllun Cydraddoldeb Strategol 2020-24. Hefyd, gofynnwyd iddynt adolygu deilliannau bwriadedig, mesurau llwyddiant ac amlinellu camau yn y dyfodol ar gyfer y ddwy flynedd nesaf; 2022-23 a 2023-24, ac amlinellu’r camau o ran y modd y maent yn cyd-fynd ag amcanion Lles y Cyngor. Mae’r wybodaeth hon yn darparu fframwaith a chynllun gweithredu i fonitro cyflawni ein Cynllun Cydraddoldeb Strategol 2020-24 a’n Hamcanion Cydraddoldeb. Gellir gweld yr holl wybodaeth yn Atodiad 1. 
Bydd y wybodaeth yn cael ei defnyddio hefyd fel rhan o’r dystiolaeth y byddwn yn ei chasglu a’i dadansoddi ar gyfer hunanasesiad corfforaethol ac adroddiad blynyddol y Cyngor sy’n ofynnol o dan Ran 6 Deddf Llywodraeth Leol ac Etholiadau (Cymru) 2021.

Mae’r adroddiad hwn yn cynnwys manylion ar y canlynol:

· yr unfed adolygiad cynnydd ar ddeg ar gyfer ein Hamcanion Cydraddoldeb, ac ail flwyddyn yr adolygiad ar gyfer ein Cynllun Cydraddoldeb Strategol 2020-24,
· ein gwaith corfforaethol ar gydraddoldeb, gan gynnwys gwaith ar ein Hasesiad Effaith Integredig (IIA), gweithredu’r Ddyletswydd Economaidd-gymdeithasol, Hawliau Dynol, data a gwybodaeth am Gyflogaeth a Hyfforddiant ac adroddiad dilynol i’n Panel Ymchwiliad Craffu ar Gydraddoldeb,

· ein gwaith ymgynghori ac ymgysylltu ar Gydraddoldeb a gyda phobl â nodweddion gwarchodedig,

· cyfres o astudiaethau achos i amlygu ein gwaith ar Gydraddoldeb o ran polisi ac arfer.
Rydym yn parhau i adeiladu ein gwybodaeth am ddata am bobl â nodweddion gwarchodedig sy’n byw yn Abertawe. Eleni, cyhoeddwyd canlyniadau cyntaf Cyfrifiad 2021, a oedd yn cynnwys cyfansymiau poblogaeth cenedlaethol ac ardal yr awdurdod lleol, a chyhoeddwyd dadansoddiad yn ôl oedran / rhyw o’r boblogaeth yn 2021. 

Eleni, fe wnaethom hefyd lunio Asesiad o Les Lleol Abertawe ar ran Bwrdd Gwasanaethau Cyhoeddus Abertawe. Mae’r asesiad hwn yn archwilio gwahanol agweddau ar les cymdeithasol, economaidd, amgylcheddol a diwylliannol yn Abertawe, ac yn rhoi disgrifiad o broffil demograffig Abertawe. Mae rhai o nodweddion y boblogaeth yn cynnwys disgrifiad o boblogaeth Abertawe sy’n cynnwys rhai pobl â nodweddion gwarchodedig fel Grŵp Ethnig, Crefydd a siaradwyr Cymraeg (er bod y wybodaeth hon wedi dyddio braidd, ac wedi’i seilio ar Gyfrifiad 2011). Bydd mwy o ganlyniadau o Gyfrifiad 2021, gan gynnwys data am bobl â nodweddion gwarchodedig a mwy o wybodaeth am nodweddion y boblogaeth leol, yn rhan o gamau rhyddhau’r Cyfrifiad yn y dyfodol, gan ddechrau yn hydref 2022.
2. Ein gwaith corfforaethol ar gydraddoldeb
Mae’r adran hon o’r adroddiad yn amlinellu rhai o’r datblygiadau allweddol rydym wedi eu gwneud o ran ein gwaith corfforaethol ar gydraddoldeb.
2.1 Asesiadau Effaith Integredig (IIA) 
Rydym yn parhau i ddefnyddio gwybodaeth am gydraddoldeb i lywio ein proses allweddol i wneud penderfyniadau a datblygu polisi. Y llynedd, diwygiom ein proses Asesiad o’r Effaith ar Gydraddoldeb (EIA) a datblygu proses Asesiad Effaith Integredig (IIA). Diben datblygu proses Asesiad Effaith Integredig (IIA) oedd dod ag ystod o ddyletswyddau asesu effaith at ei gilydd mewn un fframwaith cydlynus, er mwyn lleihau dyblygu a chymhlethdod. Dyluniwyd ein Hasesiad Effaith Integredig i fodloni gofynion deddfwriaeth newydd Cymru, fel Dyletswydd Cydraddoldeb y Sector Cyhoeddus, Deddf Llesiant Cenedlaethau’r Dyfodol (2015) a’r ddyletswydd economaidd-gymdeithasol newydd (2021). Mae ein proses IIA hefyd yn ystyried materion a blaenoriaethau allweddol eraill, fel tlodi ac allgáu cymdeithasol, cydlyniant cymunedol, gofalwyr a Chonfensiwn y Cenhedloedd Unedig ar Hawliau’r Plentyn (CCUHP) a’r Gymraeg.
Mae ein proses IIA wedi cael ei datblygu’n systematig i archwilio p’un a yw unrhyw swyddogaethau, gwasanaethau, polisïau, gweithdrefnau, strategaethau, cynlluniau neu brosiectau newydd neu bresennol yn effeithio ar unrhyw unigolyn neu grŵp o bobl yn anghymesur. Dyluniwyd y broses i helpu’r rhai sy’n gwneud penderfyniadau i sicrhau cydbwysedd rhwng yr anghenion hirdymor a phwysau uniongyrchol y tymor byr, a rhoi gwybodaeth well i’r rhai sy’n gwneud penderfyniadau am effaith debygol eu penderfyniadau ar grwpiau bregus. Diben ein proses IIA yw ystyried p’un a yw cynnig yn sicrhau cydbwysedd rhwng anghenion uniongyrchol a lles cenedlaethau’r dyfodol, yn dadansoddi polisïau ac arferion i bennu p’un a ydynt yn debygol o wahaniaethu yn erbyn pobl neu roi pobl dan anfantais, ac asesu p’un a fydd cynigion yn arwain at unrhyw effeithiau niweidiol. 
Mae Asesiadau Effaith Integredig yn rhan annatod o unrhyw broses gwneud penderfyniadau, a’n nod yw eu cynnal mor gynnar â phosibl yn ystod unrhyw fenter – ar y dechrau, yn ddelfrydol. Mae ein proses IIA yn cynnwys ffurflen sgrinio cychwynnol ac arweiniad i staff ei ddefnyddio i asesu’r effaith ar gydraddoldeb ac adroddiad ac arweiniad llawn i staff ei ddefnyddio pan fydd angen. Mae Tîm Mynediad at Wasanaethau’r Cyngor yn cydlynu cymorth IIA dynodedig trwy ddarparu gwybodaeth, cyngor ac yn sicrhau ansawdd yr holl Asesiadau Effaith Integredig a gwblhawyd.
2.2  Gweithredu’r Ddyletswydd Economaidd-gymdeithasol
Mae’r Ddyletswydd Economaidd-gymdeithasol wedi bod ar waith yng Nghymru ers ychydig dros flwyddyn. Cynhaliwyd nifer o sesiynau hyfforddi a chodi ymwybyddiaeth ar y ddyletswydd newydd gyda Thîm Rheolwyr Corfforaethol, Tîm Arweinyddiaeth, Cabinet, Cynghorwyr a staff y Cyngor o Fforwm Tlodi traws-adran. Mae modiwlau e-ddysgu wedi cael eu diweddaru a modiwl newydd wedi’i greu ar Gydraddoldeb ac Asesiadau Effaith Integredig ar gyfer pobl sy’n gwneud penderfyniadau a rheolwyr. Mae’r modiwlau hyfforddi hyn yn orfodol. Mae gwaith wedi cael ei gwblhau i adolygu’r defnydd o’r broses IIA gyda’r Tîm Arweinyddiaeth, monitro’r ddyletswydd newydd, datblygu hyfforddiant mwy arbenigol ar y Ddyletswydd Economaidd-gymdeithasol a hyrwyddo’r ddyletswydd newydd trwy bartneriaethau lleol fel Bwrdd Gwasanaethau Cyhoeddus (BGC) Abertawe. Mae cynlluniau yn y dyfodol yn cynnwys ymgorffori’r ddyletswydd newydd yn yr holl ddogfennau strategol newydd, ac o fewn ein hymagwedd at fodloni gofynion newydd Deddf Llywodraeth Leol ac Etholiadau (Cymru) (2021). 
2.3 Hawliau Dynol
Yn ystod 2021-22, mae’r Cyngor, mewn partneriaeth â Bwrdd Gwasanaethau Cyhoeddus (BGC) Abertawe wedi bod yn gweithio tuag at ddatgan bod Abertawe yn Ddinas Hawliau Dynol. Mae ein Bwrdd Cydraddoldeb a Chenedlaethau’r Dyfodol wedi penodi Cydlynydd Cydraddoldeb Strategol a Hawliau Dynol i gyflwyno Strategaeth a Chynllun Gweithredu Cydraddoldeb Strategol a Hawliau Dynol gan weithio gydag adrannau ar draws y Cyngor a phartneriaid eraill. Ym mis Medi 2021, sefydlwyd grŵp llywio yn cynnwys cynrychiolwyr o bob BGC, ac a oedd yn cael ei gadeirio gan yr Aelod Cabinet sydd â chyfrifoldeb am Gydraddoldeb. Ym mis Hydref 2021, datblygom arolwg i archwilio blaenoriaethau pobl i fod yn Ddinas Hawliau Dynol a sefydlu ymwybyddiaeth waelodlin o wybodaeth am Hawliau Dynol, ac ymwybyddiaeth ohonynt. Ym mis Tachwedd 2021, ymgysylltodd y Fforwm Partneriaeth BGC â thros 60 o gynrychiolwyr o sefydliadau’r sector preifat, y sector cyhoeddus a’r trydydd sector, gan gynnwys cynrychiolwyr o wahanol wasanaethau o fewn Cyngor Abertawe i drafod blaenoriaethau a ddaeth i’r amlwg o’r arolwg, ac archwilio sut gall yr holl sefydliadau weithio gyda’i gilydd i fod yn Ddinas Hawliau Dynol. Ar 10 Rhagfyr 2021, fe wnaeth Bwrdd Gwasanaethau Cyhoeddus Abertawe ddatgan eu bwriad i fod yn Ddinas Hawliau Dynol. Mae gwaith yn cael ei wneud ar hyn o bryd i gynllunio rhaglenni, polisïau a meysydd gwaith presennol yn unol â’r blaenoriaethau sy’n dod i’r amlwg ar gyfer Abertawe fel Dinas Hawliau Dynol.
2.4 Gwybodaeth am Gyflogaeth a Hyfforddiant 
Yn ein rôl fel prif gyflogwr yn yr ardal leol, mae’r Cyngor wedi parhau i gefnogi a hyrwyddo Cydraddoldeb ar draws ein gweithlu. Yn ystod 2021-22, datblygom Strategaeth newydd ar gyfer Datblygu’r Gweithlu a Datblygu Sefydliadol 2022-27, sy’n ystyried gofynion Deddf Llesiant Cenedlaethau’r Dyfodol (Cymru) 2017 ac yn cyd-fynd â rhaglen Cyflawni’n Well Gyda’n Gilydd y Cyngor. Datblygwyd y strategaeth newydd yn dilyn ymgynghori helaeth gyda Chynghorwyr, Uwch Arweinwyr, Undebau Llafur ac ymgysylltu ag ystod eang o staff trwy weithdai ac arolwg staff. Mae ein Strategaeth Datblygu’r Gweithlu a Datblygu Sefydliadol 2022-27 yn cynnwys elfen benodol ar gyfer ‘Cydraddoldeb yn y Gweithle’ ac amcan i ‘gynnal diwylliant lle mae cyfle cyfartal yn bodoli i bawb gyflawni eu potensial’.

Fel rhan o’n Strategaeth Datblygu’r Gweithlu a Datblygu Sefydliadol 2022-27, sefydlwyd Grŵp Cydraddoldeb y Gweithlu i archwilio ystod o faterion yn gysylltiedig â chydraddoldeb ar gyfer ein gweithlu. Caiff y grŵp ei gadeirio gan y Rheolwr Strategol Adnoddau Dynol a Datblygu Sefydliadol, ac mae’n cynnwys cynrychiolwyr o bob Cyfarwyddiaeth, a staff o bob un o’r grwpiau nodweddion gwarchodedig. Mae’r grŵp wedi bod yn gweithio i wella casglu data am nodweddion gwarchodedig trwy adolygu systemau i gasglu data ac archwilio opsiynau i annog mwy o gyflogeion i ddatgelu gwybodaeth bersonol yn gysylltiedig â nodweddion gwarchodedig. Mae’r grŵp wedi gweithio gydag Arbenigwr Recriwtio a benodwyd yn ddiweddar hefyd i nodi camau gweithredu posibl y gallai’r Cyngor eu cymryd i wella’i ymagwedd at recriwtio, a sicrhau bod y Cyngor yn cael ei ddirnad yn gyflogwr teg, cynhwysol ac amrywiol. Hefyd, bydd y Grŵp Cydraddoldeb y Gweithlu yn gweithio i gefnogi’r Cyngor i weithio tuag at achrediad lefel uwch nesaf Cynllun Hyderus o ran Anabledd Llywodraeth y Deyrnas Unedig, ac ystyried Cynllun Gweithredu Cydraddoldeb Hiliol a Chynllun Gweithredu LHDTC+ Llywodraeth Cymru fel y maent yn ymwneud â’r Gweithlu.

Eleni, mae ein Tîm Dysgu a Datblygu wedi adolygu a llunio modiwl Cydraddoldeb newydd ac wedi datblygu modiwl Recriwtio a Dethol newydd sy’n ceisio sicrhau bod Rheolwyr Recriwtio yn rhoi sylw i’r holl ystyriaethau cydraddoldeb yn ystod y broses recriwtio. Hefyd, rydym wedi datblygu darpariaeth e-ddysgu ar Asesiadau Cydraddoldeb ac Asesiadau Integredig ac wedi bod yn archwilio sut i ddatblygu darpariaeth hyfforddiant ar gyfer pobl nad ydynt yn defnyddio TG ar y pwnc hwn. 

Eleni, rydym hefyd wedi diwygio’r ffurflen Cyfle Cyfartal (yn unol â thempled Llywodraeth Cymru) fel rhan o’n proses recriwtio, ac wedi gweithio gyda thimau penodol o fewn y Cyngor, e.e. y Tîm Tlodi ac Atal i archwilio sut i ddenu grwpiau lleiafrifol i ymgeisio am swyddi yn ystod y broses recriwtio. Rydym hefyd wedi hyrwyddo gweithdai ynghylch ‘Rhagfarn Anymwybodol a Chymhwysedd Diwylliannol’ ar gyfer ein staff, ac wedi archwilio sut i amlygu amrywiaeth yn nigwyddiadau, newyddion a gohebiaeth y Cyngor, ac wedi gwneud y defnydd gorau o fyrddau swyddi amrywiol. Rydym yn parhau i adrodd ar y bwlch cyflog rhwng y rhywiau ac yn cynllunio i ddadansoddi bylchau cyflog eraill fel anabledd a BAME, yn ogystal â rhywedd, yn y dyfodol.

2.5 Gwybodaeth Hygyrch
Eleni, fe wnaethom lansio gwefan newydd a gwell i’r Cyngor ym mis Awst 2021. Gwnaed gwelliannau a phrofion gyda nifer o Gynghorwyr, aelodau o’r Gweithgor Cynhwysiant Digidol, aelodau staff a grwpiau allanol eraill fel y Fforwm Rhieni a Gofalwyr. Hefyd, rydym wedi ymgynghori â’r Grŵp Cyswllt Anabledd i nodi meysydd i’w gwella, ac mae mwy o waith parhaus wedi’i gynllunio i nodi unrhyw anawsterau ychwanegol a sicrhau bod unrhyw ddatblygiadau yn y dyfodol yn cael eu cyd-gynhyrchu i wella hygyrchedd ar gyfer ystod eang o anghenion defnyddwyr. Roedd y gwelliannau a wnaed yn cynnwys ailfformatio tablau a ffeiliau PDF fel bod y cynnwys yn hygyrch ac y gellir dod o hyd iddo yn haws trwy beiriannau chwilio, cynnwys labeli disgrifiadol ar bob delwedd, defnyddio plain English / Cymraeg clir ac ychwanegu swyddogaeth cadw ar ffurflenni hir, fel nad yw’r defnyddiwr yn colli unrhyw wybodaeth. Eleni, rydym hefyd wedi llunio mwy o arweiniad ar gynnwys hygyrch ac wedi hyrwyddo sawl stori trwy Staffnet yn ystod y flwyddyn i amlygu hygyrchedd. Hefyd, rydym wedi diwygio arweiniad ar gyfer golygyddion y we, e.e. defnyddio tablau dim ond pan fydd yn gwbl angenrheidiol i arddangos gwybodaeth a diweddaru’r arweiniad yn rheolaidd wrth i ddeunydd newydd gael ei gynhyrchu.
Mae ein gwefan newydd wedi cael ei phrofi trwy estyniadau porwr, e.e. Axe a ddefnyddir gan Wasanaeth Digidol y Llywodraeth, a Silktide hefyd. Mae’r naill a’r llall wedi dangos gwelliant sylweddol, o gymharu â’r wefan flaenorol, gyda’r rhan fwyaf o dudalennau yn bodloni safon AA gan ddefnyddio arweiniad W3C 2.1. Hefyd, mae safle ein gwefan wedi gwella a chodi 218 o leoedd yn adroddiad diweddaraf Sitemorse sy’n graddio gwefan pob Cyngor yng Nghymru, Lloegr a’r Alban ar hygyrchedd, cynnwys / dolenni, ansawdd cod, perfformiad a brand. Yr adroddiad oedd y cyntaf ers i safleoedd newydd Swansea ac Abertawe fynd yn fyw, a ni oedd yr ail wefan oedd wedi gwella fwyaf y tu ôl i Tewkesbury. 

Rydym wedi parhau i ddarparu ymagwedd gydlynus at yr holl waith cyfieithu ar y pryd a chyfieithu, gan gynnwys darpariaeth dros y ffôn a darpariaeth wyneb yn wyneb trwy Wasanaeth Cyfieithu Cymru (GCC). Nid yw hyn yn cynnwys cyfieithu Cymraeg-Saesneg mewnol trwy ein huned gyfieithu.

O ganlyniad i’n haelodaeth o bartneriaeth GCC, mae gennym ymagwedd gydlynus at yr holl waith cyfieithu ar y pryd a chyfieithu, gan gynnwys darpariaeth dros y ffôn a darpariaeth wyneb yn wyneb. Y bum brif iaith y gofynnwyd amdanynt yn 2021- 2022 oedd: Arabeg, Pwyleg, Cwrdeg (Sorani), Bengaleg, Rwmaneg.
Mae’r Cyngor wedi ymrwymo o hyd i Safonau’r Gymraeg ac wedi parhau i hyrwyddo a chefnogi’r defnydd o’r Gymraeg. Mae ein Hadroddiad ar Safonau’r Gymraeg 2021-22 yn amlinellu sut rydym wedi bodloni’r safonau hyn ac yn cynnwys enghreifftiau ac uchafbwyntiau prosiectau a gweithgareddau newydd. Mae’r adroddiad hwn hefyd yn cynnwys gwaith neu gamau gweithredu o ganlyniad i unrhyw adborth, ymchwiliadau, neu waith monitro gan y Comisiynydd, neu o ganlyniad i gŵynion wedi’u derbyn yn uniongyrchol gan y cyhoedd.  

4.6  Effaith y Panel Ymchwiliad Craffu ar Gydraddoldeb 

Cafodd Panel Craffu ar Berfformiad ei ailgynnull ym mis Ionawr 2022 i asesu effaith yr Adroddiad Ymchwiliad Craffu i Gydraddoldeb. Nod yr adroddiad oedd nodi’r hyn a oedd wedi newid ers cyflwyno’r adroddiad i’r Cabinet, asesu p’un a oedd yr argymhellion y cytunwyd arnynt wedi cael eu rhoi ar waith, ac archwilio effaith yr ymchwiliad craffu. Nododd yr adroddiad nifer o newidiadau sylweddol, gan gynnwys datblygu Cynllun Cydraddoldeb Strategol newydd 2020-24, sefydlu Bwrdd Cydraddoldeb Strategol a Chenedlaethau’r Dyfodol newydd, ymrwymiad i weithio tuag at fod yn Ddinas Hawliau Dynol a datblygu Grŵp Cydraddoldeb y Gweithlu newydd. At ei gilydd, daeth yr ymchwiliad i’r casgliad ein bod wedi gwneud cynnydd da wrth weithredu llawer o’r argymhellion o’r ymchwiliad, ac mae’r ffocws ar faterion cydraddoldeb wedi cynyddu - er bod cyflymdra’r cyflwyno ar gyfer rhai argymhellion wedi cael ei rwystro o ganlyniad i bandemig Covid-19.
O ran gweithredu’r argymhellion, yn ystod 2021-22, mae’r Bwrdd Cydraddoldeb Strategol a Chenedlaethau’r Dyfodol wedi parhau i gyfarfod a gweithio i gyflawni ei flaenoriaethau a’i raglen waith. Mae’r Bwrdd yn gweithio i gefnogi, monitro a hyrwyddo cydraddoldeb ar draws y Cyngor, ac wedi penodi cydlynydd Cydraddoldeb Strategol a Hawliau Dynol i gefnogi cyflawni ei flaenoriaethau, gan gynnwys gweithio tuag at fod yn Ddinas Hawliau Dynol. 
Er nad oedd yn bosibl cyd-gynhyrchu’r cynllun oherwydd amseriad llunio ein Cynllun Cydraddoldeb Strategol 2020-24, eleni, rydym wedi bod yn gweithio tuag at ein dyhead i gyd-gynhyrchu cynlluniau yn y dyfodol, trwy weithio gyda chynrychiolwyr o’r Comisiwn Cydraddoldeb a Hawliau Dynol (EHRC) Cymru. Estynnodd ein Bwrdd Cydraddoldeb Strategol a Chenedlaethau’r Dyfodol wahoddiad i gynrychiolwyr o EHRC Cymru i drafod arfer da o ran gwaith cydraddoldeb a wnaed gan Awdurdodau Lleol eraill a’r sector cyhoeddus ehangach, a dysgu am faterion cydraddoldeb posibl yn y dyfodol, fel deallusrwydd artiffisial a defnydd o dechnoleg. Bydd hyn yn llywio ein hymagwedd y flwyddyn nesaf o ran cyd-gynhyrchu Cynllun Cydraddoldeb Strategol newydd ar gyfer 2025.
Mae gweithredu argymhellion yn ymwneud â’n fforymau Cydraddoldeb a’n Hyrwyddwyr sy’n Gynghorwyr wedi cael ei ohirio i ryw raddau gan effeithiau pandemig Covid-19. Gwnaed rhywfaint o waith gyda Thîm Arweinyddiaeth y Cyngor o ran nodi meysydd blaenoriaeth ar gyfer ymgysylltu a hyrwyddo ymgysylltu ehangach ar lefel gwasanaeth gyda fforymau Cydraddoldeb. Fodd bynnag, mae’r pandemig wedi herio parhad y fforymau, ac er bod ymgysylltu wedi parhau mewn rhai achosion, a hynny trwy ddulliau rhithwir neu ddulliau cyfunol, canolbwyntiwyd o’r newydd ar flaenoriaethau ar gyfer ymgysylltu i ymateb i’r blaenoriaethau a gododd yn sgil y pandemig. Erbyn hyn, mae’r Dirprwy Arweinydd wedi ymgymryd â “Chyswllt Hyrwyddwyr” fel rhan o’i bortffolio. Mae Hyrwyddwyr sy’n Gynghorwyr yn parhau i weithio gyda grwpiau o bobl â nodweddion gwarchodedig, ac yn coleddu a hyrwyddo materion cydraddoldeb ar eu cyfer. Maent yn cwmpasu ystod eang o faterion cydraddoldeb, gan gynnwys; Anabledd a Mynediad at Wasanaethau, Amrywiaeth, LHDT (Lesbiaidd, Hoyw, Deurywiol a Thrawsryweddol), Menywod, Cam-drin Domestig, Gofalwyr, Tlodi, Pobl Fregus a Phobl Hŷn, Lloches a Chynhwysiant, yn ogystal â themâu ehangach fel Iechyd a Lles. 

Ym mis Ionawr 2021, parhaodd gwaith hefyd gyda Grŵp Cydraddoldeb Staff wedi’i ailgynnull, gyda chylch gorchwyl newydd, ac alinio agosach â’r Bwrdd Cydraddoldeb Strategol a Chenedlaethau’r Dyfodol. Eleni, rhoddwyd cyflwyniadau i’r grŵp ac maent wedi trafod deunydd sy’n hawdd i’w ddarllen / plain English/Cymraeg clir a chyd-gynhyrchu. Mae gwybodaeth wedi cael ei rhoi iddynt hefyd am Grwpiau Cydraddoldeb a’u cysylltiadau yn Abertawe, ac wedi cael cynnig cyfleoedd ar gyfer hyfforddiant mewn Rhagfarn Anymwybodol, Cymhwysedd Diwylliannol a Hawliau Dynol. Nodwyd bod ymgysylltu yn flaenoriaeth allweddol i’r Bwrdd Cydraddoldeb Strategol a Chenedlaethau’r Dyfodol wrth symud ymlaen.
Eleni, cymeradwywyd y Strategaeth Gyd-gynhyrchu ar gyfer Gofal Cymdeithasol gan y Cabinet ym mis Gorffennaf 2021 (roedd y strategaeth hon wedi cael ei chyd-gynhyrchu â llawer o ofalwyr sy’n rhan o’r rhwydwaith Cyd-gynhyrchu). Sefydlwyd Fforwm Gofalwyr Rhanbarthol newydd ym mis Ionawr 2021 hefyd, gan adeiladu ar y Strategaeth Gofalwyr Rhanbarthol a gafodd ei chyd-gynhyrchu a’i chyflwyno hefyd i’w chymeradwyo trwy’r Bwrdd Partneriaeth Gofalwyr a’r Bwrdd Adfer. Gwnaed cynnydd da o ran adolygu Polisi Recriwtio a Dethol y Cyngor trwy ddatblygu ein Polisi Datblygu’r Gweithlu a Datblygu Sefydliadol a phenodi Arbenigwr Recriwtio. Hefyd, rydym wedi gwneud cynnydd da ag adolygu hyfforddiant yn gysylltiedig â materion cydraddoldeb trwy adolygu modiwl e-ddysgu ar Gydraddoldeb, datblygu blwch offer e-ddysgu a mynd ati i adolygu cofnodion staff sydd wedi cwblhau hyfforddiant cydraddoldeb gorfodol. Eleni, rydym ni hefyd wedi cwblhau Fframwaith Cyd-gynhyrchu Corfforaethol ac wedi dyfeisio a chyflwyno hyfforddiant i’r Tîm Rheolwyr Corfforaethol a’r Cabinet ar Gyd-gynhyrchu. Yn ddiweddar, rydym wedi sicrhau cyllid o’n Cronfa Adferiad Economaidd i gomisiynu gwaith y gallwn ei gefnogi a datblygu cyd-gynhyrchu ar draws y Cyngor.

Eleni, rydym wedi parhau i arwain ymgyrchoedd cadarnhaol yn dathlu amrywiaeth a dim goddefgarwch Abertawe ar gyfer gwahaniaethu – er y bu rhywfaint o darfu a diddymiadau neu symud i gynnal digwyddiadau ar-lein o ganlyniad i gyfyngiadau’n ymwneud â phandemig Covid-19. Eleni, rydym wedi cefnogi digwyddiadau mawr fel Pride Abertawe, Diwrnod Cofio’r Holocost a lansio’r fenter Dinas Hawliau Dynol ym mis Rhagfyr 2021. Yn ychwanegol, rydym hefyd wedi darparu cefnogaeth â chyfathrebu i fentrau eraill y Cyngor sydd wedi digwydd yn ymwneud â hyrwyddo amrywiaeth a dim goddefgarwch fel Trais Domestig. 
3. Ymgynghori ac Ymgysylltu
Rydym yn parhau i gefnogi ein hymrwymiad i ymgynghori trwy gynnwys trigolion, rhanddeiliaid eraill a chyflogeion yn ein prosesau gwneud penderfyniadau. Rydym wedi diwygio ein hymagwedd at ymgynghori ac ymgysylltu ac wedi datblygu Strategaeth Ymgynghori ac Ymgysylltu ddrafft 2020-23. Nod y strategaeth yw darparu fframwaith ar gyfer bodloni gofynion ymgynghori ac ymgysylltu’r Cyngor dros y tair blynedd nesaf a rhoi arweiniad i wasanaethau ynglŷn â phryd y dylai’r Cyngor ymgynghori, lefel yr ymgynghori a’r ymgysylltu sy’n ofynnol, egwyddorion i’w hystyried wrth ymgynghori ac ymgysylltu, a defnyddio canlyniadau ymgynghori ac ymgysylltu. Dyluniwyd y strategaeth i gefnogi (nid disodli) prosesau ymgynghori ac ymgysylltu statudol a rheoleiddio, trefniadau ymgynghori ac ymgysylltu hirsefydledig o fewn meysydd gwasanaeth, a threfniadau partneriaeth presennol. 
Eleni, cafodd pobl gyfle i roi eu barn ar ystod eang o faterion, gan gynnwys Cyllideb y Cyngor, blaenoriaethau ar gyfer y Cyngor yn y dyfodol a Hawliau Dynol. Hefyd, gwahoddwyd pobl i roi eu barn ar wahanol agweddau ar wasanaethau’r Cyngor, a chefnogwyd ystod o wasanaethau i ddatblygu ymagweddau a mecanweithiau ymgynghori penodol i nodi lefelau angen a galw am wasanaethau mewn cymunedau, e.e. yr Asesiad Digonolrwydd Cyfleoedd Chwarae (PSA). Eleni, parhaom â’n harolwg staff hefyd i archwilio lefelau boddhad swydd a safbwyntiau cyflogeion i lywio datblygiad polisïau gweithlu yn y dyfodol.
3.1 Plant a Phobl Ifanc
Mae gennym hanes hirsefydledig o weithio mewn partneriaeth i ymgysylltu â phlant a phobl ifanc, a gwrando arnynt. Er 2014, mae’r Sgwrs Fawr wedi cynnig cyfle i bron 10,000 o blant a phobl ifanc 5-25 oed sy’n byw yn Abertawe ymgysylltu â gwneud penderfyniadau, a chymryd rhan ynddynt. Mae gan y Cyngor ymrwymiad polisi ffurfiol i Hawliau Plant ac mae’n unigryw yng Nghymru. Ein nod hefyd yw sicrhau bod ein gwaith mor gynhwysol ag y bo modd trwy gefnogi cyfranogiad ac ymgysylltiad y rheiny sydd o leiaf yn debygol o ymgysylltu trwy ddarparu cymorth dynodedig, e.e. plant a phobl ifanc sydd â phrofiad o fod mewn gofal.    

O ganlyniad i’r pandemig, rydym wedi adolygu’r ffyrdd yr ydym yn ymgysylltu â phlant a phobl ifanc. Yn ystod 2021-22, rydym wedi adolygu ein Cynllun Hawliau Plant a Phobl Ifanc ac wedi ailedrych ar ein mecanweithiau ymgynghori ac ymgysylltu ledled y Sir. Eleni, rydym wedi gweithio gyda phlant a phobl ifanc i gyd-gynhyrchu nifer o ddangosyddion i lywio datblygiad Cynllun Hawliau Plant Abertawe wedi’i seilio ar bum egwyddor ein hymagwedd gytûn yn seiliedig ar hawliau. Gweithiwyd gyda 233 o blant a phobl ifanc o 11 ysgol i bennu blaenoriaethau a mesurau. Yn ychwanegol, fe wnaethom hefyd ddatblygu arolwg ar-lein ar gyfer plant a phobl ifanc am Hawliau Plant, a chafwyd 358 o ymatebion. Awgrymodd adborth gan blant a phobl ifanc y dylai blaenoriaethau ar gyfer ffocws yn y dyfodol ymwneud â chynnwys pobl ifanc mewn gwleidyddiaeth, sicrhau cydraddoldeb LHDTC+, gwrando ar lais y dysgwr ar y cyd, amddiffyn diogelwch menywod ifanc mewn mannau cyhoeddus, diogelu’r amgylchedd a mannau gwyrdd, gwrando ar leisiau tawel a chynorthwyo plant anabl i gael eu clywed. 
Yn ystod 2021-22, mae gwaith wedi cael ei wneud gan bobl ifanc mewn ysgolion uwchradd, y Gyfarwyddiaeth Addysg a’n tîm Gwasanaethau Democrataidd, i hyrwyddo ymwybyddiaeth am ddeddfwriaeth newydd sy’n galluogi pobl ifanc yng Nghymru i bleidleisio pan fyddant yn 16 oed. Eleni, mae gwaith wedi cael ei wneud hefyd gan bobl ifanc fel Aelodau o Fwrdd Diogelu Iau Bae’r Gorllewin, i ddatblygu pecyn adnoddau LHDTC+ ar gyfer ysgolion i godi ymwybyddiaeth am faterion LHDTC+ sy’n wynebu pobl ifanc. Dosbarthwyd y pecynnau adnoddau Equali-tea i bob ysgol uwchradd yn Abertawe, a’u cefnogi â chyfleoedd dysgu ychwanegol. Mae gwaith wedi cael ei wneud hefyd i ddarparu cyfleoedd ymgysylltu trwy ddatblygu Cymuned Dysgu Proffesiynol Llais y Disgybl a Maniffesto Llais y Disgybl ar gyfer Abertawe. Arweiniwyd y gwaith hwn gan Ysgol Gyfun Llandeilo Ferwallt, a’i gefnogi gan Dîm Partneriaeth ac Ymglymiad y Gyfarwyddiaeth Addysg. 
Mae enghreifftiau eraill o waith ymgysylltu wedi’i seilio ar flaenoriaethau plant a phobl ifanc wedi cynnwys gweithdai gyda’r Heddlu a Chomisiynydd yr Heddlu am ddiogelwch menywod ifanc, gan gyflwyno ystyriaethau am ddiogelwch personol o fewn prosiectau presennol wedi’u targedu at fenywod ifanc fel “Us Girls”, a datblygu prosiect hyfforddiant peilot i sicrhau bod plant a phobl ifanc ag anableddau ac anghenion dysgu ychwanegol yn gallu adnabod a gwireddu eu hawliau.
3.2
Pobl Hŷn (50 oed ac yn hŷn)
O ganlyniad i’r pandemig, rydym hefyd wedi adolygu’r ffyrdd yr ydym yn ymgysylltu â phobl hŷn (50 oed ac yn hŷn). Ym mis Mehefin 2021, rhoesom fesurau ar waith i gefnogi datblygiad a gweithredu Strategaeth Abertawe ar gyfer Cymdeithas sy’n Heneiddio, a nodi meysydd angen o fewn yr agenda Heneiddio’n Dda. Yn ystod mis Awst i fis Medi 2021, cynhaliom ymgynghoriad gyda phobl hŷn (50 oed ac yn hŷn) i nodi rhwystrau rhag ymgysylltu a’r mecanweithiau sy’n cael eu ffafrio ganddynt ar gyfer ymgysylltu. Bu tua 500 o bobl hŷn (50 oed ac yn hŷn) yn cymryd rhan trwy ddigwyddiadau cymunedol, trafodaethau wyneb yn wyneb, ac ymatebodd 236 o bobl i arolwg ar-lein. Nododd adborth gan bobl hŷn (50 oed ac yn hŷn) y blaenoriaethau canlynol; cludiant, ynysigrwydd cymdeithasol, heneiddio’n egnïol, gwasanaethau, cydraddoldeb digidol, gwybodaeth a chyfathrebu a gwella Abertawe. 

O ganlyniad i adborth, cynhaliwyd gweithgareddau ymgysylltu rheolaidd wyneb yn wyneb er mis Hydref 2021 bob wythnos, i feithrin perthnasoedd, lleihau ynysigrwydd cymdeithasol a rhannu gwybodaeth. Mae gweithgareddau wedi cynnwys sesiynau ‘cerdded a siarad’ wythnosol, sesiynau ‘te a sgwrsio’ wythnosol, a nifer o ddigwyddiadau wedi’u hanelu at bobl hŷn (50 oed ac yn hŷn) sydd â nodweddion gwarchodedig, fel y ‘Diwrnod Cofio Trawsryweddol’ ar gyfer aelodau o’r gymuned LHDTC, a digwyddiad Nadolig Gerddi’r Alarch ar gyfer aelodau o’r gymuned BAME. Eleni, mae digwyddiadau cymunedol eraill ar gyfer pobl hŷn (50 oed ac yn hŷn) wedi cynnwys digwyddiad amlddiwylliannol gydag aelodau o Ganolfan y Gymuned Affricanaidd, teithiau cwch am ddim ar Copper Jack, a phrosiect peilot teithio ar drên ar gyfer pobl hŷn. Eleni, ariannodd ein Rhaglen Gaeaf Llawn Lles dros 50 o sefydliadau i ddarparu ystod o weithgareddau mewn cymunedau fel chwaraeon a gweithgareddau corfforol, celf a chrefft, digwyddiadau cymunedol, boreau coffi, ioga, tai chi ac amrywiaeth o weithgareddau eraill.
Eleni, fe wnaethom adolygu ac ail-lansio ein Grŵp Llywio Heneiddio’n Dda ym mis Gorffennaf 2021 hefyd i gefnogi gweithio mewn partneriaeth a lles pobl hŷn (50 oed ac yn hŷn). Fe wnaethom ymestyn cyrhaeddiad ein haelodaeth i gynnwys unigolion 50 oed ac yn hŷn, grwpiau cymunedol sy’n cynorthwyo pobl 50 oed ac yn hŷn, aelodau o’r Bwrdd Gwasanaethau Cyhoeddus, cynrychiolwyr o’r Trydydd Sector a sefydliadau partner. Diben y grŵp yw ymgymryd â rôl Hyrwyddwyr Heneiddio’n Dda a chefnogi datblygiad a gweithredu Strategaeth Abertawe ar gyfer Cymdeithas sy’n Heneiddio, sy’n cael ei hategu gan ymrwymiad y Cyngor i Ddatganiad Dulyn ar Ddinasoedd o Blaid Pobl Hŷn a Chymunedau yn Ewrop, a lofnodwyd yn 2014.  
3.3 
Troseddau Casineb
Mae atal a lleihau Troseddau Casineb a Monitro Tensiwn Cymunedol yn un o’r pum blaenoriaeth strategol a nodwyd yn ein Strategaeth Abertawe Mwy Diogel 2018-21. Yn unol â Strategaeth Genedlaethol Llywodraeth Cymru ar fynd i’r afael â Throseddau Casineb, ‘Mynd i’r Afael â Throseddau a Digwyddiadau Casineb – Fframwaith Gweithredu’, nod Strategaeth Abertawe Mwy Diogel 2018-21 yw atal Troseddau Casineb, cynorthwyo dioddefwyr a gwella ymatebion amlasiantaethol i’r broblem. Mae ein Cynllun Gweithredu Troseddau Casineb ar gyfer Rhanddeiliaid yn parhau i gael ei reoli a’i fonitro trwy’r Grŵp Rhanddeiliaid ar gyfer Troseddau Casineb a Grŵp Llywio Partneriaeth Abertawe Mwy Diogel. 
Datgelodd cipolwg ar Droseddau Casineb a gofnodwyd yn Abertawe am 12 mis hyd at fis Ebrill 2022 fod 458 o achosion wedi’u cofnodi yn Abertawe. Mae hyn yn gynnydd sylweddol yn nifer y Troseddau Casineb a adroddwyd yn ystod y flwyddyn flaenorol o 191 – er y gellir esbonio hyn yn rhannol i ryw raddau gan y pandemig a chyfyngiadau dilynol i ‘aros gartref’. Serch hynny, er 2014, mae cynnydd cyson flwyddyn ar ôl blwyddyn wedi bod yn nifer y Troseddau Casineb a adroddwyd. Yn ystod 2021-22, dosbarthwyd bod bron i 70% o’r holl achosion a gofnodwyd yn ‘hiliol’, a dosbarthwyd bod ychydig dros 20% ohonynt yn achosion ‘cyfeiriadedd rhywiol’. Dosbarthwyd bod gweddill yr achosion yn ‘droseddau casineb crefyddol’, ‘troseddau casineb trawsryweddol’ ac ‘arall’. Cofnodwyd cyfran fwyaf yr achosion Troseddau Casineb yng nghanol y ddinas, ac yn amlach yn ystod misoedd yr haf.
Er y bu cynnydd yn nifer y Troseddau Casineb a adroddwyd, mae ymchwil genedlaethol a gynhaliwyd gan y Swyddfa Gartref wedi dangos na roddir gwybod am y math hwn o drosedd yn aml, ac felly, gall unrhyw gynnydd mewn achosion wedi’u cofnodi fod o ganlyniad i hyder cynyddol ymhlith dioddefwyr i roi gwybod am droseddau casineb. Er mwyn gwella’r ymateb i Droseddau Casineb a gwella hyder dioddefwyr i roi gwybod am achosion yn Abertawe, rydym wedi parhau i gael deialogau mynych gyda Thîm Troseddau Casineb Heddlu De Cymru, asiantaethau partner a chymunedau BAME, i drafod materion a nodwyd ac rydym wrthi’n datblygu MARAC Troseddau Casineb (Cynhadledd Asesu Risg Amlasiantaethol). 

Eleni, rydym wedi parhau i hyrwyddo cyfleoedd hyfforddi Troseddau Casineb ar gyfer staff ac wedi darparu cyfleoedd e-ddysgu. Yn ychwanegol, rydym wedi gweithio i godi ymwybyddiaeth am Droseddau Casineb a llwybrau adrodd gyda’n partneriaid ac mewn cymunedau lleol. Cwblhaodd 99 o aelodau eraill o staff y Cyngor yr hyfforddiant e-ddysgu mewn Troseddau Casineb yn ystod 2021-22, yn ogystal â’r 588 o aelodau staff a oedd eisoes wedi cwblhau’r hyfforddiant yn y gorffennol. Mynychodd bron i 50 o bobl yr hyfforddiant Cymorth i Ddioddefwyr a ganolbwyntiodd ar gyflwyniad i Droseddau Casineb yng Nghymru ar draws yr holl grwpiau sydd â nodweddion gwarchodedig yn ystod yr un cyfnod amser. Hefyd, rydym wedi parhau i gefnogi Wythnos Ymwybyddiaeth o Droseddau Casineb ym mis Hydref 2021 ac wedi parhau i weithio tuag at ddatblygu’r Siarter Cymorth i Ddioddefwyr sy’n amlinellu’n fanwl hawliau dioddefwyr, ac ymrwymiadau sefydliadau fel y Cyngor wrth fynd i’r afael â Throseddau Casineb, gan ddarparu cymorth a gwybodaeth ar gyfer dioddefwyr, a chodi ymwybyddiaeth am Droseddau Casineb. Hefyd, rydym yn gweithio i hyrwyddo pecyn cymorth ar gyfer rhoi Cymorth i Ddioddefwyr, ac ymwybyddiaeth o sut i adrodd am Droseddau Casineb trwy ein Swyddfeydd Tai Ardal a gwasanaethau cymorth cymunedol eraill.
3.4 Cydlyniant Cymunedol
Mae Abertawe wedi bod yn ardal wasgaru ceiswyr lloches er 2001, ac mae yn y 10 uchaf yn y Deyrnas Unedig o ran niferoedd y ceiswyr lloches yn gysylltiedig â maint y boblogaeth. Mae’n un o 4 ardal wasgaru yng Nghymru. Mae Abertawe yn falch o’i safle yn croesawu’r rheiny sy’n ffoi rhag gwrthdaro ac erledigaeth, ac fe’i cydnabuwyd yn Ddinas Noddfa yn 2010.

Rydym wedi parhau i weithredu rhaglen Cydlyniant Cymunedol Llywodraeth Cymru yn ystod 2021-22 trwy ystod o weithgareddau cydlyniant cymunedol rhanbarthol a lleol. Estynnodd Llywodraeth Cymru y cyllid ar gyfer Swyddogion Cydlyniant Cymunedol o fis Ebrill 2021 i fis Mawrth 2022. Er bod hyn yn cynrychioli parhad mewn cyllid, newidiodd ffocws y gweithgarwch i gynnwys blaenoriaethu ymgysylltu a chodi ymwybyddiaeth, hyfforddiant a meithrin capasiti, monitro a lliniaru tensiwn, polisi cynhwysol a gwneud penderfyniadau yn gynhwysol, ac atal casineb, camfanteisio ac eithafiaeth. Er nad yw llawer o’n gweithgareddau ymgysylltu cynlluniedig wyneb yn wyneb gyda’n Fforymau Cydraddoldeb wedi cael eu cynnal yn unol â’r bwriad, o ganlyniad i’r pandemig, rydym wedi parhau i hyrwyddo Cydlyniant Cymunedol trwy amrywiaeth o weithgareddau ar-lein fel Wythnos Ymwybyddiaeth Genedlaethol o Droseddau Casineb, ymgyrchoedd Troseddau Casineb Llywodraeth Cymru, Wythnos Ryng-ffydd, Mis Hanes LHDTC+, Mis Hanes Pobl Dduon a Diwrnod Cofio’r Holocost.

Eleni, rydym wedi parhau i hyrwyddo ymwybyddiaeth am y Cynllun Preswylio’n Sefydlog i Ddinasyddion yr UE (EUSS) ac annog gwladolion yr UE ac aelodau o’u teuluoedd i ymgeisio am “statws preswylydd cyn-sefydlog” neu “statws preswylydd sefydlog” i sicrhau eu bod yn gymwys i gael mynediad at wasanaethau cyhoeddus. Rydym wedi cefnogi cyflwyno nifer o sesiynau  gwybodaeth am y Cynllun Preswylio’n Sefydlog i Ddinasyddion yr UE ar gyfer Cynghorwyr, staff rheng flaen a phartneriaid allweddol ac wedi cynorthwyo dros 9,000 o bobl sy’n byw yn Abertawe i ymgeisio am statws “preswylydd sefydlog” neu statws “preswylydd cyn-sefydlog” hyd at fis Medi 2021. Roedd bron hanner gwladolion yr UE a ymgeisiodd am statws preswylydd sefydlog neu statws preswylydd cyn-sefydlog o Wlad Pwyl a Rwmania. 
Rydym wedi parhau i weithio gyda’n partneriaid lleol hefyd, gan gynnwys Heddlu De Cymru, i fonitro tensiynau a mannau troseddu aml, cydlynu ymateb amlasiantaethol i leihau tensiynau a gwneud gwaith ataliol. Eleni, rydym wedi cynnal cyfarfodydd rhithwir wythnosol rhwng y tîm Cydlyniant Cymunedol, tîm Troseddau Casineb Heddlu De Cymru a rhanddeiliaid allweddol eraill i nodi ardaloedd tensiwn a nodi ymyriadau ychwanegol. Hefyd, rydym wedi cynnal cyfarfodydd ymgysylltu rheolaidd â rhanddeiliaid allweddol i rannu deallusrwydd a phryderon gan fyfyrwyr, trigolion BAME, ffoaduriaid ac arweinwyr grwpiau ffydd lleol. Hefyd, rydym wedi hyrwyddo cynnwys cyfryngau cymdeithasol ar gyfer Wythnos y Ffoaduriaid, wedi cefnogi digwyddiad Cyngor Hil Cymru ar gyfer pobl hŷn Windrush yn ein cymunedau ac wedi cefnogi a hyrwyddo Diwrnod Cofio’r Holocost, Wythnos Ymwybyddiaeth Ffydd, Diwrnod Rhyngwladol y Menywod a phen-blwydd Dinas Noddfa yn 10 oed. Hefyd, fe wnaethom gynorthwyo Rheolwr Ymgysylltu’r Cyfrifiad Bae Abertawe i nodi grwpiau ‘sy’n anodd eu cyrraedd’ i annog pobl i lenwi ffurflenni Cyfrifiad 2021, hyrwyddo deunydd y Cyfrifiad gyda grwpiau cymunedol lleol, grwpiau ffydd, a sefydliadau’r trydydd sector, a gweithio gyda’n tîm cyfathrebu i sicrhau bod deunydd y Cyfrifiad ar gael mewn ieithoedd amrywiol a chwalu mythau ynglŷn â’r Cyfrifiad a data personol.

O ran sesiynau hyfforddi a chodi ymwybyddiaeth, rydym wedi hyrwyddo a chyflwyno hyfforddiant ar y Cynllun Preswylio’n Sefydlog i Ddinasyddion yr UE, gwrth eithafiaeth, caethwasiaeth yr Oes Fodern, wedi cynorthwyo ag Wythnos Ymwybyddiaeth o Droseddau Casineb, ac wedi cefnogi rhaglen Ymwybyddiaeth o Droseddau Casineb yn ein hysgolion yn Abertawe. Rydym wedi bod yn gweithio gyda phartneriaid hefyd i gefnogi ymgyrchoedd arloesol i herio mythau a chamdybiaethau a hyrwyddo negeseuon cadarnhaol, dathlu amrywiaeth, e.e. gŵyl flynyddol Eid yn y Parc / prosiect Cyfnewid Ysgolion / Gemau Traddodiadol / prosiectau Ymwybyddiaeth o Droseddau Casineb Ysgolion, Wythnos Ryng-ffydd, Diwrnod Cofio’r Holocost, Diwali, Mis LHDTC+, Windrush, Wythnos Ffoaduriaid, Mis Hanes Pobl Dduon. Eleni, daeth digwyddiad Ein Abertawe - Dathlu Abertawe Gyda’n Gilydd â phobl o bob cefndir at ei gilydd i fwynhau cyfraniadau holl drigolion Abertawe. 
3.5 Trais Domestig
Yn ystod 2021-22, cafodd ein Prosiect IDVA 1542 o atgyfeiriadau ar gyfer Dioddefwyr Cam-drin Domestig risg uchel a chafodd yr Hyb Cam-drin Domestig atgyfeiriadau ar gyfer 3185 o blant yn gysylltiedig ag achosion o Gam-drin Domestig. Mae hyn yn cymharu â 1398 o atgyfeiriadau ar gyfer dioddefwyr Cam-drin Domestig risg uchel, a chafodd yr Hyb Cam-drin Domestig 4,376 o atgyfeiriadau i’r Hyb Cam-drin Domestig yn y flwyddyn flaenorol. Er bod ymateb i argyfyngau yn parhau i fod yn flaenoriaeth, mae ffocws wedi symud ymlaen hefyd i atal cychwynnol yn y gymuned, gan weithio gyda’r sector addysg a’r sector arbenigol, yn ogystal â phwyslais o’r newydd ar weithio gyda thramgwyddwyr. Rydym wedi parhau i ailstrwythuro ein cynnig cymorth cynnar yn Abertawe i gwblhau asesiadau cymesur ac amserol, er mwyn sicrhau bod plant a phobl ifanc yn gallu cael y cymorth cywir ar yr adeg gywir, gan y gwasanaeth cywir i atal angen rhag dwysáu.
Mae’r Fframwaith Hyfforddi Cenedlaethol yn parhau i gael ei gyflwyno, gyda 100% o staff yr Awdurdod Lleol wedi eu hyfforddi yn VAWDASV Grŵp 1, a 199 o staff yn derbyn hyfforddiant Ask & Act Grŵp 2 yn ystod 2021-22. Hefyd, rydym yn parhau i roi ein polisi Absenoldeb Arbennig newydd ar waith ar gyfer staff sydd wedi dioddef o Gam-drin Domestig.
3.6 Tlodi
Rydym yn parhau i weithio gyda phartneriaid i ddatblygu Comisiwn Gwirionedd Tlodi Abertawe, sef y Comisiwn Gwirionedd Tlodi cyntaf yng Nghymru. Nod ein Comisiwn Gwirionedd Tlodi yw rhoi’r rheiny sy’n cael eu heffeithio gan dlodi wrth wraidd y penderfyniadau sy’n cael eu gwneud am dlodi. Er bod cynnydd â datblygu Comisiwn Gwirionedd Tlodi Abertawe wedi cael ei rwystro gan bandemig Covid-19, mae gwaith i ddatblygu’r Comisiwn Gwirionedd Tlodi wedi parhau yn rhithwir ar-lein ac wyneb yn wyneb pan mae rheoliadau wedi caniatáu. Mae’r holl Gomisiynwyr Cymunedol wedi cael eu recriwtio, a digwyddiad lansio wedi’i drefnu ar gyfer rhan olaf 2022.
Rydym wedi parhau i fynd i’r afael ag achosion a chanlyniadau cymhleth tlodi trwy ddarparu ystod eang o gymorth fel cyflogadwyedd a mynd i’r afael â rhwystrau rhag cyflogaeth, addysg a hyfforddiant, cyngor a hawl o ran hawliau lles, tai ac atal digartrefedd, dosbarthu grantiau a chydweithio â phartneriaid allanol. Yn ystod 2021-22, dosbarthom dros £293,000 i 97 o brosiectau trwy’r Grant Tlodi Bwyd, y Grant Urddas Mislif yn y Gymuned, y Grant Cymorth i Aelwydydd a chyllid Siediau Dynion i fynd i’r afael â thlodi ac ynysigrwydd cymdeithasol, ac mae eu rôl wedi bod yn allweddol yn dosbarthu cymorth a grantiau cenedlaethol fel taliadau tanwydd gaeaf a thaliadau costau byw. Hefyd, rydym wedi gweithio gyda phartneriaid i ddatblygu mentrau partneriaeth newydd, fel Cynllun Talebau Tlodi Tanwydd gyda Cyngor ar Bopeth, Prosiect Community Calling gyda Hubbub, O2 a SCVS, Rhaglen Cydlynu Cymunedol gyda Chymdeithas y Plant a phartneriaid amrywiol ledled Abertawe, a lansio ap Hope in Swansea dan arweiniad Matthew’s House.  
Yn ystod 2021-22, rydym wedi cynorthwyo bron i 500 o bobl i gael swydd trwy ein porth Gweithio Abertawe, ac wedi cynorthwyo dros 600 o bobl i ennill cymwysterau achrededig a gwella’u cyfleoedd ar gyfer cyflogaeth. Mae ein Tîm Hawliau Lles wedi gweithio i godi £1,139,249 o daliadau hawliau lles ar gyfer trigolion lleol yn ystod 2021-22, ac wedi darparu hyfforddiant ac arweiniad i staff rheng flaen yn y Cyngor ac asiantaethau partner i hyrwyddo ymwybyddiaeth o hawl budd-daliadau a chynorthwyo cleientiaid â’r broses i wneud ceisiadau am fudd-daliadau lles.
Rydym yn parhau i ddiwygio ein Strategaeth Mynd i’r Afael â Thlodi, gan anelu at sicrhau bod mynd i’r afael â thlodi yn fater i bawb. Rydym yn gweithio trwy ein Fforwm Tlodi Mewnol, ein Fforwm Tlodi Partneriaeth, ein Grŵp Llywio Cynhwysiant Ariannol a threfniadau cydweithredol eraill i ddiwygio ein strategaeth. Rydym wedi ymrwymo i gyd-gynhyrchu’r strategaeth yn y dyfodol, gan weithio gyda’r Comisiwn Gwirionedd Tlodi a phobl eraill sydd wedi cael profiad o fyw mewn tlodi, i sicrhau bod ein cymorth yn y dyfodol yn briodol, yn effeithiol ac yn amserol.
4. Astudiaethau Achos: Enghreifftiau o’n gwaith Cydraddoldeb 
Mae’r adran hon o’r adroddiad yn amlinellu nifer o astudiaethau achos ledled Abertawe sy’n dangos ystod y gwahanol ffyrdd yr ydym yn ymgorffori Cydraddoldeb ar draws y Cyngor o ran polisi ac arfer.

Astudiaeth Achos 1: Dinas Hawliau Dynol 
Mae Cyngor Abertawe, mewn partneriaeth â Bwrdd Gwasanaethau Cyhoeddus (BGC) Abertawe, yn gweithio tuag at ddatgan bod Abertawe yn Ddinas Hawliau Dynol ym mis Rhagfyr 2022. Nod y fenter yw gweithio tuag at greu dinas lle mae pawb yn gyfartal, a grymuso pobl i ddeall eu hawliau a pharchu hawliau pobl eraill. 

Sefydlwyd grŵp llywio ym mis Medi 2021 yn cynnwys cynrychiolydd o bob sefydliad BGC i yrru’r uchelgais hon. Ar 10 Rhagfyr 2021 (Diwrnod Hawliau Dynol), fe wnaeth Bwrdd Gwasanaethau Cyhoeddus Abertawe ddatgan yn gyhoeddus eu bwriad i fod yn Ddinas Hawliau Dynol. Ymgysylltwyd yn helaeth ledled Abertawe i rannu’r uchelgais a chael cefnogaeth. Ym mis Hydref 2021, cynhaliom arolwg i nodi beth mae pobl leol yn meddwl dylai’r blaenoriaethau fod ar gyfer Abertawe fel Dinas Hawliau Dynol. Hefyd, rhoddodd yr arolwg waelodlin ar gyfer yr ymwybyddiaeth o wybodaeth am Hawliau Dynol yn y ddinas. 

Ym mis Tachwedd 2021, cynhaliwyd Fforwm Partneriaeth BGC i archwilio beth y gallai partneriaid ei gyfrannu tuag at uchelgais Abertawe i ddatgan ei hun yn Ddinas Hawliau Dynol. Bu dros 60 o gynrychiolwyr o sefydliadau’r sector preifat, y sector cyhoeddus a’r trydydd sector yn cymryd rhan, gan gynnwys cynrychiolwyr o wahanol wasanaethau o fewn Cyngor Abertawe. O ganlyniad i’r digwyddiadau ac ymgynghori ac ymgysylltu parhaus, datblygwyd cynllun gweithredu gyda blaenoriaethau sy’n dod i’r amlwg i ganolbwyntio arnynt. Mae gwaith yn mynd rhagddo o ran cynllunio rhaglenni, mentrau a pholisïau a gynhelir ar hyn o bryd yn gysylltiedig â phob blaenoriaeth sy’n dod i’r amlwg, gyda bwriad i ddatgan statws Dinas Hawliau Dynol ym mis Rhagfyr 2022.
Astudiaeth Achos 2: The World Re-imagined 

Mae The World Reimagined, a lansiwyd ym mis Mai 2021, yn brosiect addysg celf ledled y Deyrnas Unedig sy’n gweithio i drawsnewid ein dealltwriaeth o’r  Fasnach Gaethweision Drawsatlantig a’i heffaith ar bob un ohonom i wneud cyfiawnder realiti yn realiti.

Mae Abertawe yn ddinas groesawu ar gyfer y prosiect uchelgeisiol hwn, a fydd yn golygu bod cymunedau ledled y Deyrnas Unedig yn cydweithio ac yn archwilio amrywiaeth o themâu a dylanwadau diwylliannol. Bydd y themâu hyn yn uno cyfranogwyr a chynulleidfaoedd i ddeall ein dylanwadau diwylliannol yn gadarnhaol, ac yn dathlu’r cyfleoedd presennol a’r cyfleoedd yn y dyfodol ar gyfer pob un ohonom, trwy ddealltwriaeth fanylach o hanes a’r hyn sy’n ein cysylltu ni fel cymunedau. Rhagwelir y bydd dros filiwn o bobl yn cymryd rhan yn y prosiect, a fydd yn cynnwys llwybrau cerfluniau yn Abertawe a dinasoedd croesawu eraill fel Birmingham, Bryste, Leeds a Llundain.

Bydd yr arlunwyr a’r eiconau sy’n cymryd rhan yn cynnwys enwebai Gwobr Turner yn 2004 ac Arlunydd Sefydlu The World Reimagined, Yinka Shonibare CBE, yn ogystal â Lina Viktor; Zak Ové; Sir Trevor McDonald;  Lakwena Maciver; Maxim (The Prodigy); Nicola Green a Kimathi Donkor.

Dywedodd Michelle Gayle, cyd-sylfaenydd The World Reimagined:

"Os ydyn ni am wneud cyfiawnder hiliol yn realiti i bawb, mae’n galw arnon ni i wynebu ein hanes ar y cyd yn ddewr gyda gonestrwydd, empathi a gras. Os gwnawn ni hynny, gallwn ni greu dyfodol lle mae pawb yn gallu dweud eu bod yn cael eu gweld. Dyna genhadaeth The World Reimagined ac mae’n bleser mawr i ni weithio gyda phobl a chymunedau Abertawe."

Dywedodd Arweinydd Cyngor Abertawe, Rob Stewart:

"Mae Abertawe yn ddinas groesawgar sy’n mwynhau amrywiaeth. Mae’n bleser i ni fod yn bartneriaid gyda phrosiect The World Reimagined.  

"Byddwn ni’n helpu creu llawer o gyfleoedd i gymunedau, ysgolion, colegau, sefydliadau lleol ac arlunwyr gymryd rhan – fel arweinwyr a hwyluswyr, cyfranogwyr, ymarferwyr, cynulleidfaoedd a buddiolwyr.  

"Bydd ein gweithgarwch lleol yn cynnwys cydweithio eang i greu llwybr celf unigryw ledled y ddinas a’i chymunedau. Cawn weld beth ddaw – gan y bydd mwy o fanylion yn dilyn cyn bo hir."
Astudiaeth Achos 3:  Digwyddiad Arwyr Cymunedol Di-glod
Trefnwyd noson wobrau Arwyr Cymunedol Di-glod yn Neuadd Brangwyn ar 25 Mawrth 2022 gan Gyngor Abertawe, i gydnabod cyfraniad dros 80 o unigolion a sefydliadau i gymunedau lleol yn ystod argyfwng Covid. Llwyddodd llawer o unigolion a sefydliadau i ychwanegu gwerth at wasanaethau cymorth prif ffrwd trwy estyn allan i ‘grwpiau sy’n anodd eu cyrraedd.’ Roedd enghreifftiau’n cynnwys;

Sefydlwyd Gwasanaethau’r Gymuned Foslemaidd yn Abertawe i gynorthwyo teuluoedd sy’n ei chael yn anodd prynu nwyddau hanfodol. Roedd y gwasanaeth yn dosbarthu pecynnau bwyd a nwyddau hanfodol ac yn gweithredu saith diwrnod yr wythnos ar gyfer pobl a oedd yn ynysu ledled Abertawe a rhai ardaloedd yn Llanelli a Phontardawe. Bu gwirfoddolwyr yn codi arian, ac fe wnaethant gydweithio â Chyngor Abertawe, Banc Bwyd Mosg Abertawe a chynllun Fareshare er mwyn iddynt allu estyn allan mor eang ag y bo modd.
Mae Gwasanaeth Cymorth Iechyd Meddwl (BMHS) BAME yn llais ymddiriedus o ran canllawiau iechyd cyhoeddus a gwybodaeth am iechyd ymyrraeth gynnar ar gyfer lleiafrifoedd ethnig yng Nghymru. Roedd gan y sefydliad rôl weithredol trwy gydol y pandemig, gan gynnwys hyrwyddo gwybodaeth am frechu a darparu cymorth i aelodau o’r gymuned fregus. Roedd cyflawniadau eraill yn cynnwys codi proffil Diwygio Deddf Iechyd Meddwl 1983, cyfrannu at nodau ac amcanion cyffredinol Cynllun Gweithredu Cydraddoldeb Hiliol Cymru a darparu hyfforddiant, ymwybyddiaeth o iechyd a chymorth ymarferol i aelodau’r gymuned.

Mae Gwasanaeth Lletygarwch Moslemaidd Abertawe yn darparu bwyd poeth a chyfleoedd ymgysylltu rheolaidd ar gyfer pobl ddigartref a ffoaduriaid. Yn ystod pandemig Covid-19, parhaon nhw i gefnogi pobl mewn angen a’r rheiny a oedd yn ynysu trwy ddarparu pecynnau bwyd a chymorth arall. Helpon nhw i ddarparu bwyd i staff y GIG fel arwydd o werthfawrogiad, a threfnu anrhegion Nadolig a chiniawau ar gyfer pobl ddigartref. Mae’r gwasanaeth yn adnabyddus o fewn gwahanol grwpiau cymunedol ac mae ganddo gysylltiadau da â gwahanol sefydliadau sy’n cefnogi pobl dan anfantais. Mae eu gwaith wedi cael ei gydnabod a’i werthfawrogi gan aelodau o wahanol grwpiau ffydd a grwpiau cymunedol.

Astudiaeth Achos 4: Cam-drin Domestig – Menter Heads Up
Eleni, lansiwyd ymgyrch newydd yn Abertawe a Chastell-nedd Port Talbot sy’n cynnig hyfforddiant i weithwyr harddwch, trinwyr gwallt a barbwyr i helpu codi ymwybyddiaeth am drais domestig, a chyfeirio cleientiaid at ffynonellau cymorth. Mae’r ymgyrch wedi’i thargedu at bobl yn y diwydiant sy’n aml wedi meithrin perthnasoedd da â’u cleientiaid, ac yn cael sgyrsiau trylwyr â nhw i godi ymwybyddiaeth am y Cam-drin Domestig ac yn cyfeirio eu cleientiaid at amrywiaeth o gymorth. Roedd yr ymgyrch yn cynnwys dosbarthu deunydd hyrwyddo i weithwyr harddwch, trinwyr gwallt a barbwyr a sesiynau hyfforddi yn rhad ac am ddim. Cynhaliwyd yr ymgyrch ar y cyd gan Cymorth i Fenywod Cymru, Cyngor Abertawe a Chyngor Castell-nedd Port Talbot. 

Astudiaeth Achos 5: Glynn Vivian – Oriel Gelf Noddfa gyntaf y DU
Oriel Gelf Glynn Vivian yng Nghyngor Abertawe yw’r oriel gyntaf yn y DU i ennill gwobr Oriel Gelf Noddfa sy’n golygu ei bod wedi ymrwymo i wneud yr oriel yn groesawgar a chynhwysol i bawb. Y llynedd, roedd Abertawe yn dathlu 10 mlynedd fel Dinas Noddfa, ac mae gwobr yr oriel yn helpu dangos cefnogaeth barhaus yr ardal i ffoaduriaid a cheiswyr lloches.

Mae’r oriel, a gefnogir gan grant Cymryd Rhan gan Gyngor Celfyddydau Cymru, a Ffrindiau Glynn Vivian, yn darparu gweithdai, digwyddiadau, adnoddau a deunyddiau i bobl. Yn ystod yr adferiad o bandemig Covid-19, crëwyd baner groeso, sydd wedi cael ei harddangos yn yr oriel, ac a fydd yn Amgueddfa Genedlaethol y Glannau y flwyddyn nesaf. Mae prosiectau eraill gan grŵp croeso’r oriel wedi cynnwys arddangosfeydd cymunedol yn Oriel Glynn Vivian, arddangosfa fosäig yn Ysbyty Treforys a phortreadau cyfranogwyr ar hysbysfyrddau o amgylch ardal ddatblygol Bae Copr yng nghanol y ddinas.

Astudiaeth Achos 6: Nod Ymddiriedaeth Siarter Troseddau Casineb
Y llynedd, ymunodd y Cyngor â’r Siarter Troseddau Casineb Cymorth i Ddioddefwyr, ac eleni, mae wedi derbyn Nod Ymddiriedaeth Siarter Troseddau Casineb am arddangos ei fod yn cyflawni ei addewid. 
Mae’r siarter yn nodi'n fanwl hawliau dioddefwyr, ac ymrwymiadau sefydliadau fel y Cyngor wrth chwarae rhan mewn mynd i'r afael â throseddau casineb, darparu cefnogaeth a gwybodaeth i ddioddefwyr, a chodi ymwybyddiaeth am droseddau casineb ymhlith staff y cyngor a'r cymunedau y mae'r Cyngor yn gweithio gyda nhw. Lluniwyd y siarter Cymorth i Ddioddefwyr gyda phrofiadau defnyddwyr gwasanaeth a’r hyn sy’n bwysig iddyn nhw: yr hawl i gael eu clywed, yr hawl i roi gwybod am droseddau casineb, yr hawl i gael eu parchu, yr hawl i gael gwybodaeth, yr hawl i gael cymorth rhydd a chyfrinachol, yr hawl i wneud cwyn, a’r hawl i breifatrwydd.
Mae sefydliadau sy’n mabwysiadu’r siarter yn ymrwymo i sicrhau bod disgwyl i’r holl staff a gwirfoddolwyr lynu wrth addewidion y siarter pryd bynnag y maent yn dod i gysylltiad â’r rheiny sydd wedi eu heffeithio gan droseddau casineb, ac yn gweithio i greu cymunedau cryf a chynhwysol.

Astudiaeth Achos 7: Cyflogwr Hyderus o ran Anabledd
Ym mis Gorffennaf 2021, cydnabuwyd y Cyngor am ei ymdrechion i gyflogi a chefnogi staff anabl, a chafodd ei ailachredu’n llwyddiannus gan gynllun ‘Cyflogwr Hyderus o ran Anabledd’ Llywodraeth y DU. Mae wedi dal Lefel 2 ganol ‘Cyflogwr Hyderus o ran Anabledd’ ers nifer o flynyddoedd, ac wedi cadw’r wobr fawreddog am dair blynedd arall.
Mae’r cynllun yn archwilio sut mae sefydliadau yn gweithredu i wella’r modd y maent yn recriwtio, yn cadw ac yn datblygu pobl anabl. Roedd yr achredu yn cynnwys dangos tystiolaeth o’r modd y mae’r Cyngor yn herio agweddau ac yn cynyddu dealltwriaeth o anabledd, yn dileu rhwystrau sy’n wynebu pobl anabl a’r rheiny â chyflyrau iechyd hirdymor, a sicrhau bod pobl anabl yn cael cyfleoedd i gyflawni eu potensial a gwireddu eu dyheadau.

Mae gwaith yn cael ei wneud ar hyn o bryd i fynd ati i ganlyn yr haen ‘arweinydd’ uchaf yn y cynllun Cyflogwr Hyderus o ran Anabledd. 

Astudiaeth Achos 8: Enfysau Ffordd
Mae tair enfys drawiadol wedi ychwanegu lliw a mwy o fywiogrwydd at Wind Street yn Abertawe. Mae’r dyluniadau amryliw yn rhychwantu ffordd newydd a gafodd ei gosod fel rhan o raglen adfywio’r Cyngor yn Wind Street a’r ardal gaffi. Maent hefyd yn cynnwys tair croesfan anffurfiol i gerddwyr gydag ymylon ffyrdd cyffyrddol ar gyfer pobl anabl. Dyluniwyd yr enfysau ffordd i greu amrywiaeth Abertawe ac adlewyrchu negeseuon cadarnhaol yn gysylltiedig â dyluniadau sy’n cael eu defnyddio gan y rheiny sy’n dathlu bywyd LHDTC+. Mae gweithiau celf lliwiau’r enfys yn dathlu ac yn hyrwyddo amrywiaeth Abertawe ac wedi cael eu gosod i sicrhau bod Wind Street yn amgylchedd cynhwysol ac yn lle i bawb deimlo’n rhydd a’i fwynhau gyda ffrindiau a theulu heb ofni bygythiadau, anoddefgarwch neu gasineb.

